Հավելված N 3
ՀՀ կառավարության 2015 թվականի 
____________-ի ____-ի N ___-Ն որոշման 


ԿԱՐԳ

ՔԱՂԱՔԱՇԻՆԱԿԱՆ ԷԼԵԿՏՐՈՆԱՅԻՆ ԹՈՒՅԼՏՎՈՒԹՅՈՒՆՆԵՐԻ
ՏՐԱՄԱԴՐՄԱՆ

1. Քաղաքաշինական էլեկտրոնային թույլտվությունների տրամադրման համակարգի (այսուհետ` էլեկտրոնային համակարգ) կիրառմամբ կառուցապատման թույլտվությունների ստացման գործընթացն իրականացվում է կառուցապատողի (հայտատուի) հայեցողությամբ` թույլտվություն տրամադրող մարմնի (այսուհետ` իրավասու մարմին) «Մեկ պատուհանի» ծառայության (այսուհետ` «Էլեկտրոնային ընդունարան»)  միասնական վեբ-կայքի միջոցով: 
	
1. Էլեկտրոնային համակարգի ավտոմատացմանն ուղղված միջոցառումներն իրականացվում են երեք հիմնական ուղղություններով`

1. գործառույթների ներքին ավտոմատացում (այսուհետ` կորպորատիվ ցանց).
1. կորպորատիվ ցանցի միացումն այն ցանցերին (մատակարար կազմակերպություններ, պետական լիազորված և այլ շահագրգիռ մարմիններ), որոնց տվյալներն անհրաժեշտ են կառուցապատման թույլտվությունների տրամադրման համար (այսուհետ` ինստիտուցիոնալ ցանց).
1. արտաքին ցանցի միջոցով հայտատուներին առցանց (on-line) ծառայությունների մատուցման համար (օրենքով սահմանված տեղական տուրքերի և վճարների էլեկտրոնային վճարման հնարավորության ապահովմամբ):
	
1. Արտաքին փաստաթղթաշրջանառությունն իրականացվում է ինստիտուցիոնալ ցանցի միջոցով, իսկ ներքին փաստաթղթաշրջանառությունը՝ կորպորատիվ ցանցի միջոցով` կառուցապատողի կողմից ներկայացված հայտը/դիմումը (կից փաստաթղթերով) ուղղելով գործառույթի կատարման լիազորություն ունեցող իրավասու մարմնի համապատասխան կառուցվածքային ստորաբաժանմանը:
	
1. «Էլեկտրոնային ընդունարանը»` կառուցապատող-իրավասու մարմին շղթայի միջանկյալ օղակն է, որի գործառույթները սահմանափակվում են կառուցապատողից դիմումներ (կից փաստաթղթերով) ընդունելու (համակարգում գրանցման համար (N) տրամադրելու և անհրաժեշտ մասնագիտական խորհրդատվություն մատուցելու), իսկ գործընթացի ավարտից հետո` կառուցապատողին ծանուցելու և համապատասխան փաստաթղթերը նրան հանձնելու պարտականություններով: 
	
1. Էլեկտրոնային համակարգի միջոցով կառուցապատման թույլտվությունների (այդ թվում` նախագծման թույլտվություն կամ ճարտարապետահատակագծային առաջադրանք (նախագծման թույլտվություն), շինարարության (քանդման) թույլտվություն, ավարտված շինարարության շահագործման փաստագրում կամ շահագործման թույլտվություն) տրամադրման ընթացակարգերն իրականացվում են Հայաստանի Հանրապետության կառավարության 2015 թվականի ... …-ի N… որոշման N1 Հավելվածով (այսուհետ` N1 Հավելված) սահմանված հաջորդականությամբ, պայմաններով և ժամկետներում:
	
1. Էլեկտրոնային համակարգի միջոցով կառուցապատման թույլտվություններ ստանալու համար կառուցապատողն իրավասու մարմնի «Էլեկտրոնային ընդունարանում» կարող է գրանցվել սույն կարգի  5-րդ կետում նշված գործառույթների իրականացման առաջին կամ յուրաքանչյուր հաջորդական փուլում, ընդ որում, գրանցման համարը կառուցապատողի համար հանդիսանում է իր կողմից ներկայացված հայտի (դիմումի) հետագա շարժի մասին հավաստի տեղեկություններ ստանալու միջոց` ապահովելով գործընթացի թափանցիկությունը դրա իրականացման ողջ ընթացքում: 
		 
1. Էլեկտրոնային համակարգի միջոցով կառուցապատման համապատասխան թույտվություն (նախագծման կամ շինարարության (քանդման), կամ շահագործման թույլտվություն) ստանալու համար կառուցապատողը գրանցվում է  իրավասու մարմնի «Էլեկտրոնային ընդունարանի» վեբ-կայքում՝ նշելով իր էլեկտրոնային հասցեն ու հեռախոսահամարը, ստանում գրանցման համարը (կամ օգտագործում նախապես ստացված գրանցման համարը) և ներկայացնում լրացված և իր էլեկտրոնային ստորագրությամբ վավերացրած` N1 Հավելվածով սահմանված համապատասխան էլեկտրոնային հայտը (դիմումը) և պահանջվող փաստաթղթերը կամ ստորագրված հայտի և նշված փաստաթղթերի տեսաներածված պատճենները: 

1. Իրավասու մարմնի կողմից մատակարար կազմակերպություններին, պետական լիազորված և այլ մարմիններին N1 Հավելվածով սահմանված դեպքերում և ժամկետներում ներկայացվող հարցումները, ինչպես նաև վերջիններիս հետ հետադարձ կապն ապահովվում է էլեկտրոնային հաղորդակցության ինստիտուցիոնալ ցանցի միջոցով:

1. Էլեկտրոնային համակարգի միջոցով կառուցապատման համապատասխան թույլտվության ստացման կամ վերջինիս մերժման մասին (նշելով մերժման պատճառները) կառուցապատողը ծանուցվում է հայտում նշված էլեկտրոնային հասցեով, իսկ անհրաժեշտության դեպքում՝ նաև նշված հեռախոսահամարի (կամ  հեռախոսահամարին կարճ հաղորդագրություն (sms) ուղարկելու) միջոցով, ընդ որում, հայտը (դիմումը) կարող է մերժվել միայն N1 Հավելվածով սահմանված հիմքերով:

1. Կառուցապատման համապատասխան թույլտվությունը պատրաստ լինելուն պես, իրավասու մարմինը սույն կարգի 9-րդ կետով նշված ծանուցմամբ կառուցապատողին տեղեկացնում է նաև` իր կողմից ներկայացված տեսաներածված փաստաթղթերի հավաստիությունն ուսումնասիրելու անհրաժեշտության մասին:
 
1. Ծանուցումը ստանալուց հետո 5-օրը չգերազանցող ժամկետում կառուցապատողը սույն կարգի 7-րդ կետում նշված փաստաթղթերի բնօրինակներն և, օրենքով սահմանված դեպքերում, տեղական տուրքերի և վճարների էլեկտրոնային վճարման անդորրագիրը ներկայացնում է իրավասու մարմին, որը նույն օրը նշված փաստաթղթերի բնօրինակները դրանց տեսաներածված պատճենների հետ համեմատելուց և վերջիններիս պատշաճ լինելու հանգամանքը հավաստելուց հետո՝ սահմանված կարգով կազմված և իր կողմից կնքված կառուցապատման համապատասխան թույլտվությունը ելքագրում և դրա կնիքով հաստատված թղթային օրինակը տրամադրում է կառուցապատողին:

1. Անհամապատասխանություն հայտնաբերվելու կամ սույն կարգի 11-րդ կետում նշված ժամկետը գերազանցելու դեպքում իրավասու մարմնի կողմից տրված կառուցապատման թույլտվությունը չեղյալ է ճանաչվում, ինչի մասին կառուցապատողը ծանուցվում է սույն կարգի 9-րդ կետով սահմանված կարգով՝ նշելով կառուցապատման թույլտվությունը չեղյալ ճանաչվելու հիմքերը:

1. Կեղծ տվյալներ ներկայացնելու դեպքում կառուցապատողը կրում է պատասխանատվություն`  օրենքով սահմանված կարգով:

1. Հայտին կցվող փաստաթղթերի բնօրինակները վերադարձվում են կառուցապատողին, եթե N1 Հավելվածով այլ բան նախատեսված չէ:

1. Իրավասու մարմնի կողմից N1 Հավելվածի 172-րդ կետով սահմանված շահագործման թույլտվությունը և դրան կից ներկայացվող փաստաթղթերը էլեկտրոնային եղանակով Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի տարածքային մարմնին են տրամադրվում (ներբեռնվում) «Գույքի նկատմամբ իրավունքների պետական գրանցման մասին» Հայաստանի Հանրապետության օրենքի 26-րդ հոդվածով սահմանված կարգով:

1

